
Kim-i 10,000-tonne destroyer ka
yanglutsü tetuyuba agütsü

CJP-i Jantar Mantar nung longkak
ait; police-i nisung 6 apu

Chümoukedima Town Council nung Government
Nominee Member atema metetdaktsür

Dimapur, August 6, 2026
(TYO): Chümoukedima Town
Council nung Government
Nominee Member menden
tazüng ka lir ta Chümoukedima
Deputy Commissioner-i
metetdaktsüogo.

Municipal Affairs
Department, Nagaland nungi
tetuyuba agütsüba aser ano
Nagaland Municipal Act, 2023

nung lateta aliba ama iba mapa
inyaktsü jangrar candidates nungi
applications meshir ta
Chümoukedima DC-isa
sangdong ka nung ashi.

Te jangrartemi  June  23 ,
2026 matongdang applications
agütsütsü metetdaktsür aser
iba  anogo sü ir  a ruba
applications magizüktsü ta
paisa ashi.

Dimapur, June 6, 2026 (TYO):
Küm 74 tashi yimjung nung
aruba bilemteta Phom nungeri
tanü Phom Day (Peace Day)
mungogo.

Honibarnü Ao Senden Riju,
Purana bazaar nung Dimapur Phom
Union-i "Towards the platinum,
Peace, Beneficiaries, & the
obligations" omen nung ajemdaker
iba benjung ayonga mungogo.

Otsüsütsü aketba 1952 Peace
Accord bilemteta Nagaland nung
Phom nungeri kümshia June 6
nung iba anogo amunger. Iba
ajanga Phom tesem nung
lepteptsüngtep anenba den
yimjung aser telongjem bener
arua liasü.

"Iba ya tongtipang sentong ka
dang masü saka asenok tamang,
tenangzükba aser külem Naga
nunger den medemer yimtepba
akangshiba anogo ka lir" ta Tribal
Affairs & Elections Advisor
Tovihoto Ayemi-i ashi.

Phom nungeri lokti kati
kodaser külemi ka kümer
yimjung nung alitsü ta asüba
sayuogo ta pai ashi.

Taintemi iba mangdang tulu
ayuba atema pelar. Iba shisatsü
ta Tsüngrem nungi angu aser
taintemi yimdaklir tsüngda

longjemba aser teti atema
tesempatep anen ta Advisor
Tovihoto-isa ashi.

"Naga nunger tanü telok aika
küma lemsaogo. Asenoki kati ka
akhümtsübur magaütsür aser
obang meputep nung dang lir.
Asenok longjema alitsüba ya
kanga tongtipang. Asen oboula
nunger külemi aliba ama asenoka
longjema alitsüla. Tanü Nagaland
nung yimjung nüngdaker" ta MLA
& Chairman DPDB Longleng, A
Pongshi Phom-ia ayongzük.

Iba sentong nung taoba
Parliamentary Secretary, Nagaland
P Dako Phom-ia Phom Day indang
osang tatsü agi lemsatep.

Sentong nungsa Dimapur
Deputy Commissioner
Tinojongshi Chang, Naga Council
Dimapur president GK Rengma
aser Eastern Nagaland Peoples'
Union Dimapur president  N T
Thamlong Phom nungeri o
tatsütsü jembi.

Iba benjungmung nung Signal
Phom Baptist Attoi nungi Youth
department aser Phom Baptist Attoi
Dimapur ajanga shilem agia liasü.

Kohima nunga Kohima Phom
Baptist Church (KPBC), Kohima
nung 74 buba Phom Peace Day
ayongzüka agiogo.

Iba sentong nung Kohima
Deputy Commissioner B. Henok
Buchem-i tetushi süa jaoker ka
ama shilem agi.

"Asen oboula nungeri
mangdang tulu ayuba aser
bendanga agütsüba ajanga tanü
putui yimjung süngjang achir.
Tanü asenok benjungtepba dang
masü saka yimjung wazüka
ayutsü aser ajungkettsü
tebilemtsü khuret nenshir" ta DC
Henok Buchem-i ashi.

"Phom nunger ya yimjung
meimertem ta züngshir anungji
asenoki yimjung ayurtem dang
masü saka yimjung yanglurtem
aser ajungketertem asütsüla.
Tesüiba pututemi yimjung
yangluba senmang asenoki
tejakleni bener aoer asü masü ta
asenoki meyipa reprangtsüla" ta
paisa ayongzük.

Maneni public ground
Longleng nunga 74 buba Phom
Day (Peace Day) ayonga
amungdang Longleng Deputy
Commissioner W. Manpai
Phom-i alakteta jaoker ka ama
shilem agiogo.

Iba sentong nung Phom Day
flag sala aser Medical Ward
Fellowship ajanga Phom Day
Anthem aten.

Dimapur nung Phom Day (Peace Day) kanga longsoa mungogo

Abhijeet Dipke

Mangmetong yim, 6th June
(TYO): Daochier I. Imchen,
MLA & Advisor, Information &
Public Relation and Soil & Water
Conservation, Government of
Nagaland, nem tenüngsang
agütsüba sentong ka 6th June,
2026 nü yangi Panchayat
Bhavan, Mangmetong nung
ayongzüka liogo. Iba sentong ya
Daochier I. Imchen-i 28-
Koridang Assembly Constituency
by-election nung takok anguba
nüngtem nung pa nem tetushi
agüja Mangmetong Village
Council-i ayongzükba lir.

Sentong nung Daochier-i
jembidang, Koridang
constituency nüburtem dang
yimli aser maongka tulu agütsüba
den BJP-i party ticket party
agütsüba aser election mapang
meranga yariteper ajak dang
pelaba lemsatep. Yimsüsüba
menden yabo Tsüngremi
moatsür, anungji, Pa nem aser pa
atema sarasademtsür ajak dang
pelaba metetdaktsü.

'Yimsüsüba menden ya
temeshi lir, anungji, ochi shia
tenzüktsü', ta metetdaktsü.
Meimchir dang asünung
khenkhenbo aibelentsüa akok,
saka aibelenba mapang
metongshia len anitsü asoshi
mepishia metetdaktsü.

Ni ya Mangmetong mesüra
BJP MLA dang masü, saka
Koridang constituency indang
MLA ka lir,  anungji,

nüngdakbapur kija aser telok ajak
atema kishi lapoka lir', ta pai
ayongzük. Paisa tebui (Imkong
L. Imcheni) inyakba terenlok aser
nübur tenzükba mapatem maneni
inyaktsü, ta metetdaktsü.

Dr. Neiphiu Rio dang pelaba
lemsatepba mapang pai, tawa
Chief Minister-i legislator par
pungu aniokogo aser pa nem
Information & Public Relations
aser Soil & Water Conservation
department teinyaktsü mapa
nungloktsüba ya khuret tulu ta
shia iba mapa ya ajemalua
agizüker aser pai akokba tashi
department tejakleni anitsü asoshi
inyaktsü, ta ashi. Iba maongka
ajanga CM-i pa dak tamang akaba
sayur, ta paisa shisem.

Youth Empowerment
mapatong ka yakta tenzüktsü ta
sangdongdang Daochier-i, State
Planning Board aser local planning
mechanisms ajanga skill
development programme ka
inyaktsü aser sen lakh 20 tali
lemzüktsüba den tetemsü
lanurtem party lenirtem aser village
council-tem den shisalemsatepa
shimtsü, ta metetdaktsü. Iba
mapatong ajanga lanurtem
tajangzük angutsü imlar. Iba
constituency kübok yimtsüng
ajak nem kasa maongka
agütsütsü, ta paisa shisem.

Mangmetong Village Council
Chairman, Watitemjen-i
jembidang, Koridang nüburtemi
Mangmetong senso asür Imkong

L Imchen nem maongka kümsük
5 ben aser tang 6 buba par jabaso
Daochier I. Imchen nem yimli
aser maongka agütsüba asoshi
Koridang nübur dang pelaba
metetdaktsü.

Tang assembly kümsük nung
küm ka sür ita trok shi dang
anünga lir ta meteta pai, mapang
ya kanga tatsü aser taginüba ajak
meinyaktettsüa akok. Ajisüaka,
tanüngba kümsük nungbo
nüburtemi angateta amaliteptsü
ayongzük.

Iba sentong nung Allen
Imchen menden liasü, aser
Mangmetong Baptist Arogo Rev.
R. Sangyula Imchen-i temoatsü
meshia sarasademer sentong
tenzük. Tsuiza Imchen & telok
ajanga "Walunir" ta sür ken tajung
ka aten. Tenüngsang agütsüba
sarasadem Rev. Dr. I. Lolen
Imchen, Pastor, Mangmetong
Baptist Arogo-i agi aser Youth
Ministry Mangmetong Baptist
Arogo-i ken tajung ka aten.

Iba sentong nung BJP aser
NPF nungi lenirtem, 28 Koridang
Assembly Constituency nungi
mendenpurtem, Mokokchung
Municipal Council councillors,
Longkhüm, Khensa, Chungtia,
Aliba, Meküli, Kinunger aser
Satsü village council-tem den
Yimyu Ward Yimden nungi
züngsemtemi o tatsüka jembi.
Melepzüng o Mangmetong Unit
tir C. Anung Imchen-i
metetdaktsü.

Imphal, June 6, 2026
(Agencies): June 6 nü nisung
meyirjang aikati Kangpokpi
District Headquarters nungi
Martyrs' Cemetery, Phaijang tashi
kilometre 35 coffin rally nung
shilem agiogo.

Loibol nung tepsetba
yimdaklir mang asem tashi
Martyrs' Cemetery nung rema
yutsü aser iba anema district
ajunga mokdanga lir.

June 5 anepdang züngia
Loibol yimtsüng amakdang
apuani ka den tangar ka tepset.
Iba atema Kuki nunger alidak
nübortem temulung raksar aser
tebilemtsü abener.

Tanü Kangpokpi District
Hospital nungi Phaijang tashi
mang bener ao aser idangji nisung
meyirjang aikati tasümang
süngden meina liasü.

Iba asüpila sentep sentong
agidang Kangpokpi district
ajunga mokdanga liasü. Iba
sentong nung shilem agirtemi
ozüng alema inyakba anentsü,
tasürtem asoshi temeten aser
civilians kümzüka ayutsü
takhangba agütsüogo.

Kuki nungeri sobaliba subotsü
agir mang agizük aser Martyrs'
Cemetery tashi süngden bener oa
arem.

"Onok anema ozüng alema
maneni inyakaka Kuki nungeri
aremzüka atar" ta Committee on
Tribal Unity (CoTU)
spokesperson Ng. Lun Kipgen-i
ashi.

Iba sentong ajanga Kuki
nungeri yimjung aginüba
tenangzükba sayur aser iba ya
onok tashimaitba ama
mereprangtsüla ta pai ashi.

Loibol nung tepsetba ya Kuki
civilians tepsetba nung shilem ka
lir. May 13 nü Kuki arogo lennir
asem tepset aser Kharam Vaiphei
yimtsüng rongdoktsü. Item
tatalokba ajanga security situation
mejungi aliba sayur aser
bangdakpurtemi mapa inyaktsüla
ta Kipgen-isa ashi.

Arrtsülen aliba yimtsüngtem
nung security asoshi tebilemtsü
abener aser Senapati district nung
Kuki civilians 14 yua aliba atema
bilemer ta CoTU-isa
metetdaktsü.

India sorkari prangpong
abenba teloktem anema mapa
inyaktsüla, Loibol nung aser
arogo lennir asem tepsetertem
pua merenshitsüla, civilians 14
chioktsüla aser lendong ataloktsü
ana nung aliba tesemtem nung
security akangshitsüla ta CoTU-
isa takhangba agütsüogo.

Kuki nunger 3 atema coffin rally ka agi

Mangmetong nung Advisor Daochier I. Imchen nem tenüngsang agütsü

New Delhi, June 6, 2026
(Agencies): Cockroach Janta
Party (CJP)-i Centre sorkar dang
hopta ka tsüngda Union
Education Minister Dharmendra
Pradhan mapa nungi anenjang ta
mapang züngzüktsüogo.

Centre-i iba mapa meinyakra
linük ajungalen lungkak aittsü ta
CJP-i June 6 nü metetdaktsü.

"Onoki Centre nem anogo
tenetnü züngzüktsüogo aser kasa
mapang Prime Minister Narendra
Modi dang Pradhan dak
disciplinary action agitsü aser pa
Cabinet nungi agientsü shiogo" ta
CJP spokesperson Ashutosh
Ranka-i ashi.

"CJP indang movement ya
kaketshirtem taginüba aser linük
tarutsü education system nung
rangloker inyaker. Lanurtemi
education sector ketdangsüba

nung tebilemtsü olatem ya
senzüka meyutettsü aser tematiba
jenjang nung yanglushitsüla" ta
Ranka-isa ashi.

"Iba sentong ya linük yimtiba
adena orr agitsü akok aser tang
ya tetenzüker dang lir. CJP-i
akhangba ama meinyakra onoki
maneni kaketshirtem aser
lanurtem ajungmesotsü" ta paisa
ashi.

Cockroach Janta Party
(CJP)-i education aser
examination dak sendakba
tebilemtsütem asoshi nüboyima
arur. Kaketshirtem aser mapa
bushirtemi tamang akatsüsa
temelenshi asütsüla ta parnoki
akhanger.

Sorkari züngzüktsüba
mapang tsüngda mapa meinyakra
parnoki movement ulushitsü ta
CJP-isa metetdaktsüogo.

CJP-i Centre nem anogo 7 züngzüktsür

Angh-i Don Bosco College nung Kohima Job Fair lapoktsü

Dimapur, Aami/June 6
(TYO): Nagaland Angh-i June
6 nü Don Bosco College,
Kohima nung Kohima Job Fair
2026 lapoktsüogo. Mapa
manguba tebilemtsü bentettsü
aser state nung aliba lanurtem
nem maongka agütsütsü
nükjidong nung iba sentong
ayongzükogo.

Sentong nung o jembiba
mapang Angh-i, National
Career Service Centre for SC/
ST, Kohima, National Career
Service Centre for Differently
Abled, Dimapur aser Regional
Employment Exchange,
Kohima den longjemer iba
sentong ayongzükba atema Don
Bosco College, Kohima and
AIDA-Don Bosco Career
Guidance aser Job Placement
Services, Dimapur nunger nem
tenüngsang agütsü.

Angh-isa, iba fair nung sector
balala nungi company 25 dak
tema aser mapa bushir 500 dak
temai shilem agiba atema kanga
pelaba lemsatepba den,
company aser nüburtem aika
adenshiba ajanga Naga nunger
lanurtem tejangraba aser
sempet aketertem anitettsü aser
mapa agütsütsü asoshi
employer tem bendanga agütsür
aliba sayur ta ashi.

Nagaland nung employment
indang jembiba mapang Angh-
i, 2026 küm February ita tashi

nung Nagaland nung mapa
mongui aliba mapa bushir 70,469
züngoksemer liasü ta ashi. Paisa,
employment aser nisung ka
taküm liyonga aotsü atema mapa
inyaktsü asoshi sorkar agency
tem, shisaluyim rijutem, industry
balala aser lokti tentet balala
longjemer inyaktsü koda
tongtibang iba indang lemsatep.

Lanurtem nem mapa
agütsütsü asoshi bendanga
agüja inyakba atema Angh-i,
Ministry of Labour &
Employment, National Career
Service Centre for SC/ST
Kohima, Regional Employment
Exchange (MCC) Kohima,
AIDA-Don Bosco Career
Guidance & Job Placement
Services, Dimapur, Don Bosco
College, Kohima aser sentong
dak sendaka aliba lokti tentet
ajak nem tenüngsang agütsü.

Paisa, Don Bosco Job
Placement Network-i teyari tulu
agütsüba atema parnok nem
tenüngsang agütsü, koba
National Career Service Portal
nung Ministry of Labour and
Employment, Government of
India kübok Placement
Network ama züngoksemba
India nung mezüngbuba NGO
kümogo, ta ashi.

Taoba küm tenet tsüngda iba
network yagi linük kübok tesem
balala nung career guidance,
skill training aser job placement

services ajanga lanur 40,000 dak
tema nem mapa inyaktsü asoshi
maongka agütsüogo.

Fair nung shilem agiba
employer aser recruiter tem
dang kanga pelaba lemsatepba
mapang Angh-i, parnoki shilem
agiba ajanga Naga nunger
lanurtem tashi aser sempet dak
parnoki tamang katetba sayur
aser iba ajanga state aser linük
rongseketzüng terenlok nung
teyari agütsür, ta ashi.

Iba maongka ya takok tashi
agitsü atema lanur mapa
bushirtem ajungshia pai parnok
dang peisasa dak tamang
katettsü, angazüktsü jangratsü
aser tetsüdaktsü tasentem
koktetyonga aotsü asoshi
renema alitsü ajungshi.

Paisa, mapa anguba ajanga
nisung ka meraketa kümdaktsür,
tangar dak memetaloki akümer
aser timla agütsü ta shia ken o
dak sendaka alir ajak dang
lanurtem nem tashi agütsütsü
aser lokti nem teyari agütsütsü
atema parnok temsüa
kümdaktsütsü ayongzük.

Maneni Angh-i, sentong
ayonger, partner, employer aser
volunteer tem ajak nem iba
sentong takok ngua agitetba
atema tenüngsang agütsü, aser
sentong nung shilem agirtem
parnok career nung takok
nguyonga aotsü imlaja ataba
lemsatep.

Dimapur, Aami/June 6
(TYO): Fazl Ali College,
Mokokchung nung June 5 nü
National Service Scheme (NSS)
aser Eco Club na longjemer
World Environment Day
ayongzüka mungogo.

Sentong ya Principal, Dr. I.
Wati Imchen-i sentepa aliba
lokti ayongzükba o jembir
tenzük, shibai tzü mopung
wazüka anepalutsü koda
tongtibang aser college campu
kanga junga mereka aser
süngtonlitong agi sünga

anepalutsü asoshi kaketshirtem
shilem koda tongtibang iba
indang jembi.

Iba anogo college campu
nung süngtong atemba sentong
ka ayongzüka agia liasü.
Süngtong atemba sentong nung
NSS Volunteers aser Eco Club
züngsemtemi kanga
jangrabangra shilem agiogo.

Kaketshirtem aser faculty
züngsemtemi kanga
jangrabangra shilem agiba
ajanga iba sentong takok nung
tembanga liasü.

Kohima, Aami/June 6
(TYO): Nagaland State Legal
Services Authority aser High
Court Bar Association, Kohima
na longjemer June 5 nü World
Environment Day nüngdem
nung New High Court Complex,
Meriema nung süngjangtong
atemba sentong ka ayongzüka
agiogo.

Süngtong atemba sentong ya
'Inspired by Nature. For
Climate. For Our Future' omen
nung ajemdaker agia liasü.

Süngtong atemba sentong ya
Member Secretary, Neiko
Akami, NJS lenisüba nung agi,
shibai tzü mopung wazüka
ayutsü aser tsü mopung
meleshia aoba ajanga
tetsüdaktsü balala
ajangshibatem ajaki pei khuret
ama agitsü koda tongtibang iba
indang lemsatep.

Akami-isa, sentong nung
shilem agirtem dang süngtong
atemba dang masü saka item ya
anepalutsü aser kümzüka ayutsü
ajungshi, ajita asünung dang item
süngtongtem ya taruba putu

atema senti oset ka akümtsü, ta
ashi

Nisungshiai jenjang agiba
ajanga tzü mopung wazüka
ayutsü atema teyari tulu
agütsütettsü ta shia Akami-i,
nisung ajaki anogoshia libaliro
nung tzü mopung dak apet
inyakyimtem benoka inyaktsü,
aser ecological balance aser
biodiversity ajungketba
inyakyimtem maneni nongita
yaritsü ajungshi.

Paisa, High Court Complex
tasenba nung süngjangtong
tema toktsüba ya tzü mopung
wazüka ayutsü aser terenlok
atema legal fraternity bendanga
agütsür aliba temaitsü ka lir ta
ashi.

Süngjatong rongnung
persimmon, avocado, naring,
apple, gauva, metoklashi,
nectarine nunger ama densema
liasü, koba court complex
tasenba kima temtsüogo. Ajak
senteper HCBA züngsem aser
legal services staff züngsem 40
dak temai iba sentong nung
shilem agia liasü.

New High Court Complex nung süngjatong temtsü

Dimapur, Aami/june 6 (TYO):
Department of Industries &
Commerce, Government of
Nagaland-i teyari agüja June 5
nü Marwari Patti, Dimapur
nung NITI Incubation Center
tasen ka lapokogo.

Iba sentong nung
tejaokertem, entrepreneur tem,
tesayurtem, startup
ngutetertem, kaketshirtem,
Army ketdangsürtem, CII
Nagaland mendenbuba, Partner
School nungi lenirtem, NITI
nung azüngertem aser wadang
balala nungi nüburtemi shilem
agia liasü.

Iba sentong nung Director of
Industries & Commerce,
Government of Nagaland, Mr.
P. Tokugha Sema tongti
tejaoker liasü. Sentong nung o
jembiba mapang Sema-i,
Nagaland aser North East nung
lanurtem yongtsü nung
entrepreneurship, innovation,
skilling, aser startup sobaliba
tajung ka sübadaktsütsü atema
NITI-i takok tashi meranga
inyakba atema tenüngsang
agütsü.

Paisa, lanur entrepreneur

tem dang iba incubation support
systems aser sorkar inyakyim
balalai agütsüba maongkatem
takok tashi agia enterprise tem
amenoktsü aser mapa inyaktsü
atema maongka agütsütsü
ajungshi. Paisa, Department-i
teyari agütsüba Incubation
center tenet indang metetdaktsü.

Iba sentong ya Sedevizo
Keyho-i sarasademer tenzük
aser Kielamlung Zeliang-i
tatembang sarasadem agi
tembanga liasü.

Sentong ya Sweta Giri
lenisüba nung agi, shibai
tejaokertem pelashishia agizük
aser iba incubation center nükla
aser nükjidong indang
lemsatepa liasü.

Sentong nungsa NITI CEO
Er. Rishav Sethi-i o tatsüka
jembi, shibai innovation-driven
entrepreneurship, startup
mentoring, digital
transformation, AI-driven
opportunities aser Nagaland
nung entrepreneurial ecosystem
ka yanglutsü koda tongtibang
iba indang lemsatep.

Sentong nung NITI kübok
tang amenoka aliba startup tem

indang NIC Manager Alovi
Shohe aser la den külem
tenzüker Prakash Mahela aser
Solobu Kent nungeri metetdakja
liasü. Parnoki technology,
education, skilling, IT-enabled
services, entrepreneurship
development, aser innovation
support densema NITI kübok
startup tenet inyaksangshia
aliba indang metetdaktsü.

IITian Aayush Lakhera-ia,
Nagaland nung STEM education
ajungkettsü atema NITI
Academy ya riju ka lir ta ashi.

Ojembirtemisa, NITI
Incubation Center nükjidongji
mentorship, infrastructure,
startup guidance, training,
networking opportunities, aser
Nagaland aser kidanger state
tem nungi entrepreneur aser
innovator tem industry balala
den sendakteptsütsü asoshi lir,
ta ashi.

Sentong ya Gideon
Rongmei-i tepela o jembir
tembanga liasü, shibai tongti
tejaoker, ketdangsürtem,
osangbenertem aser iba sentong
nongita yariri ajak dang kanga
pelaba lemsatep.

Dimapur nung NITI Incubation Center lapokogo

FAC nung World Environment Day amung

Hopta tepeyong World Environment Day 2026 amungba
nüngdem nung Kohima Municipal Council (KMC)-i June 6 nü
Kohima Solid Waste Management (SWM) Plant, Lerie, nung
süngtong atemba sentong ka ayongzüka agiogo. Iba
sentong ya Ministry of Housing and Urban Affairs (MoHUA)
tetuyuba nung "A Global Call for Climate Action" omen nung
ajemdaker ayongzüka agiogo.

CJP-i Jantar Mantar nung longkak ait; police-i nisung 6 apu

New Delhi, Aami/June 06
(Agencies): Honibarnü Jantar
Mantar, New Delhi nung
Cockroach Janta Party (CJP)-
i longkak aitba mapang nung
CJP pusemertem aser
anemertem tsüngda rara
nokdangtsü atema Delhi
Police-i nisung trok apu, ta
ketdangsertemi metetdaktsü.

CJP pusemertem aser
anemertem tsüngda rara
adoktsüa akok, ta osang
angazükba nung ajemdaker
tensa meraksatsü atema nisung
trok apu, ta parnoki metetdaktsü.

Parnokisa, longkak aitba
sentongtem tajungtiba nung
agiteta tesünep nung
tembangdaktsütsü nükjidong
nung nisung kar puogo, ta
metetdaktsü.

CJP tentetsang Abhijeet
Dipke leniba nung agiba
sentong nungji kaketshirtem
aser  lanurtem teimba ser
nisung meyirjang aika aden.

NEET densema tatidang
balala nung ochimashi aliba
nung ajemdaker parnoki Union
Education Minister
Dharmendra Pradhan-i
menden nungi anentsüla, ta
takhangba agütsü.

Longkak aitba tesem anasa
nisung kar i timtem
adokdaktsütsü merang,
ajisüaka police-i parnok pua iba
tensaji azüokteta liasü.

Jantar Mantar nung dang
masü saka tongtibang tesem
aika nung sepaitem lemzükja
liasü. New Delhi district tesem
balala aser tanga tongti tesem
kar nung police 1,000 lemzüktsü
aser  Indira Gandhi
International Airport nunga
sepaitem aika lemzükja liasü.

Police-isa longkak aitba nung
shilem agirtem azüoktsü aser
CJP pusemertem aser
anemertem majurutepdaktsütsü
atema inyak.

Longkak aitertem aikati

leplo (cockroach) masks agia
liasü aser karibo naro amer
liasü.  Iba dak alia school
azünger kaketshirtem aika
uniform semer tsüraburtem den
külemi arua longkak aitba
nungji shilem agi.

NEET, CUET, CBSE dak
sendakba examinations aser
SSC recruitment inyakyim nung
ochimashi nung ajemdaker
longkak aitertemi Education
Minister dang menden nungi
anentsü akhanger.

CJP tentetsang, Dipke-i
Union Education Minister
Dharmendra Pradhan dang
Honibar nikongdang 5:00 ako
tashi nung menden nungi
anenang,  mesüra parnoki
longkak tesashiba aittsü, ta
metetdaktsü.

Dipke-i, taruba hopta yimti
aika nung longkak aittsü aser
taruba Honibarnüa Jantar
Mantar nung longkak aittsü, ta
metetdaktsü.

Srinagar, June 06
(Agencies): Ladakh Union
territory nung yi ayoktsü atema
temelaba agütsüba atema
Ladakh Buddhist Association
(LBA) women's wing-i
ketdangsertem sashia aitsüogo.

LBA women's wing-i, yi
ayoktsü atema temelaba
agütsüba ajanga loktiliba nung
timtem tali bendenloktsü, ta
metetdaktsü.

Parnokisa temesepba mozü
nokdangtsü atema yi ayoktsü
temelaba agütsüba dang nungibo
mozü shibelenba supply chains
anema dang inyaktsüla, ta ashi.

May 31 nü Lt Governor
Vinai Kumar Saxena-i agizükba
excise policy tasenba kübok yi
ayoktsü atema temelaba
agütsüogo.

LBA women's wing-i,
"Ladakh telungi aittsü mesüra
aotsü atema lenmang ishika
dang lir aser itemji Leh airport,
Manali-Leh highway aser
Srinagar-Leh highway lir,
anungji item lenmangji dang
junga mita reprangba ajanga
temesepba mozü region telungi
bener aitba jungjunga
nokdangtettsü," ta metetdaktsü.

Parnokisa, "Yi talubo anguba

ajanga aikati temesepba mozü
machitsü, ta asübaji tangatetba
tai. Loktiliba nung timtem ka
melen tanga ka benokba jagi
tebilemtsü mekoktettsü," ta
metetdaktsü.

Yi ayoktsü temelaba
agütsüba ajanga loktiliba aser
rongsenkettzüng nung takoksa
kanga angutsü, talisa lanurtemi
takoksa tuluba angutsü, ta LBA
wing-i metetdaktsü.

"Yi ayoktsü temelaba
agütsüba ajanga kibongtem nung
rara kanga adoktsü, gari lendong
aika ataloktsü, ozüng benokba
agencies atema khuret tuluba
dang akümtsü, tanurtem shisatsü
nung mejungi kongshitsü, ozüng
alema inyakba mapatem kanga
bulua akümtsü, rehabilitation aser
healthcare atema sorkar senpong
nungi sen aika indoktsü," ta
parnoki metetdaktsü.

Sorkari ashiba agi, tesüiba
ita ishika tsüngda parnoki lokti
tentettem, melungtet teloktem,
yimsü dak sendakba
organisation, medical tsütsü
mongintem, lokti lenirtem aser
ketdangsertem den shisa
lemsatepa aruba sülen yi
ayoktsü atema temelaba
agütsütsü asoshi telemtetba agi.

June 06, 2026 nü Jantar Mantar, New Delhi nung Cockroach Janta Party (CJP)-i ayongzükba
longkak aitba sentong nung CJP tentetsang, Abhijeet Dipke-i lokti den jembidang tangokba
noksa nung angur.

LBA Women's Wing-i yi anema nokdaker

June 06, 2026 nü New Delhi nung Ato kilonser, Narendra Modi leniba nung Prime Minister’s
Economic Advisory Council (PM-EAC) senden amendang tangokba noksa nung angur.

New Delhi, June 06
(Agencies): BJP-i state pongu
nung Rajya Sabha elections
atema party candidates tenüng
sangdongogo.

BJP-i national general
secretary Tarun Chugh Madhya
Pradesh nungi toktepdaktsütsü
aser lenir tain Satish Poonia
Rajasthan nungi toktepdaktsütsü.

BJP central election
committee-i Debashish
Samantaray Odisha nungi
toktepdaktsütsü.

Tawa Samantaray-i BJD
toktsür BJP nung dena liasü. Pai

BJD metoktsüdang pa Odisha
nungi Rajya Sabha MP liasü.

Rajya Sabha elections atema
shimba BJP candidate tem
rongnung Union minister ana-
Ravneet Singh Bittu aser George
Kurian nabo densema mali.
Minister anaprong kümsük June
21, 2026 nü tembangtsü.

Bittu ya Rajasthan nungi
Rajya Sabha MP lir aser Kurian
ya Madhya Pradesh nungi MP
lir.

Iba dak alia Gujarat nung
tokteptsü atema BJP-i Rajubhai
Shukla, Mukeshbhai Rathwa,

Mansingh Parmar aser Jitendra
Meghjibhai Kanzariya nunger
shimogo aser Rajneesh
Agrawal-i Madhya Pradesh
nungi tokteptsü.

BJP-i Rajasthan nung
tokteptsü atema Alka Gurjar
aser Satish Poonia na shimogo;
BJP-isa Manipur nung A Sharda
Devi aser Arunachal Pradesh
nung Tai Tagak shim.

June 18 nü Arunachal
Pradesh, Gujarat, Madhya
Pradesh, Rajasthan aser Manipur
densema state 10 nung Rajya
Sabha election agitsü.

BJP-i Rajya Sabha elections atema party candidates sangdong

New Delhi, June 06
(Agencies): West Bengal state
sorkari voters list revision (SIR)
nung ajemdaker ration cards
agientsü atema inyakba asoshi
AIMIM tongti, Asaduddin
Owaisi-i sorkar sashia aitsüogo.

West Bengal sorkar aija
AIMIM Tir, Asaduddin Owaisi-
i, ration cards ajanga tajangzük
angutsüpurtemji voter list nung
tenüng aliba mesüra maliba
nung ajemdaker latettsü asü?, ta
asüngdang.

PDS ration agütsütsü atema
voters roll amshira Aadhaar
authentication ji nüngdak asü?,
ta pai asüngdang.

Hyderabad MP, Owaisi-i,
Special Intensive Revision
(SIR) exercise kübok electoral
roll nungi agienba nisungtemji
chichiba voters lir, ta ashi.

Pai X ajanga, "Sorkar
schemes ji voters atema sempet
masü. Ibaji chichiba senso ajak

asoshi lir. Parnoki iba telemtetba
agia inyakba ya tongtibangbaji
'verification' atema masü saka
beneficiary ajema kümtsütsü
atema lir, aser ibaji ajanga kanga
sensakertem, talisa tetsürtem,
SC nisungtem aser Muslim
nungertem tamajungba
timtemtsü," ta metetdaktsü.

"Sorkari item scheme ya
tamarener chir Suvendu (Chief
Minister) indang temeim mapa
ama züngshir, ajisüaka yamaji
masü," ta paisa metetdaktsü.

Item schemes ya public sen
ajanga inyaker, aser item
schemes ajanga tajangzük
angutsü asoshi temsüa aliba
senso ajak dak temeden lir, ta
paisa metetdaktsü.

June 4 nü West Bengal Food
& Supplies Department-i state
tesem ajaklen ration atema
temsüa malirtem tenüng
agientsü atema verification
exercise agitsü tuyua liasü.

SIR nung ajemdaker ration card
agientsü atema inyakba aitsür: Owaisi

Asaduddin Owaisi

Tsüngremi agütsüba takok

Iba Olemsabang nung lemsaba ken-o aser shisatsü ya iba ocet züluri
bilemba ken-o ama tazüngeri angateta agitsü mepishir

N isung taküm nung takok mangutsü tsübuba
tetsübu ya tulu lir. Aji oda, takok mangutsü
tsübuba agi Mosai Israel nunger anir Egypt lima

nungi apusoa aotsü memulung. Takok mangutsü tsübuba
agi Gideon-ia Midian nunger anema nokdaktsü tasü meittet.
Tsüngremi Gideon dang Median nunger ket nungi Israel
kümzüktsü oang ta ashidang, pai kenbo Tsüngrem danga
par nübortem mesüra par yimer mesüra par kidong
rongnung ta masü saka " ozü kinüngertem rongnung ni
tilatiba," ta ashiba Obendangertem tapu 6:15 nung
jangjajangjaa shia angur. Ajisüaka, kasa Mosa to agi Israel
nunger Egypt nung alar tia nung okrongseta lia anitet aser
kasa Gideon to agi Midian nunger madak takok angu. Itemji
alima otsü nung Tsüngremi ngudaktsüba takoktem lir. Aji
oda, tanü asenoki pei mapa nung takok mangutsü tsübur,
kechiyong asenoki Mosa aser Gideon amaji Tsüngremi
mulungba memeteteter aser Pa dak mamangtetter. Ano
külen asenoki asen mapa nung takok angubaji asensasa
angu ama asenoki bilemer, ibayongji aika takok anguba
sülen taküm raksaa adoker. Aji oda, taküm nung Tsüngremi
mulungba metettsübaji asenok ajak atema kanga
tongtibang lir. Aseni inyakba mapa ka Tsüngremi mulungba
mapa inyaker ta meteta inyakba nung temulung lemtet tulu
lir. Taküm nung jangratemtsüji ibaji lir. Mapa tulu-tila kecha
mali takokji Tsüngrem ket nung lir. Tetezü Tsüngremi
mulungba ama inyakra takok lir aser Pai memulungba inyakra
tamakokji idakji lir. Asenok alima nung mapang tatsüka
alidang asenok nisung shia nem Tsüngremi inyakdaktsünüba
mapa kaka lir. Tetezü Pai asenok nisung shia ya mapa kaka
inyaktsü tenyar. Iba tenyaba mapaji meteta asenoki inyakra
takokji yangji lir. Tsüngremi asenok nem takok
mengudaktsütsü atemabo kecha metenyatsü. Pai tenyaba
mapaji meinyakdangyongi asenok  nem takokji yuja  kar ta
asenoki angatetdi. Ajisüaka, asenoki metettsüba kaji takokji
inyak nung dang angutsü, azüng nung dang angutsü aser
apusoa ao nung dang angutsü. Yihusui Amor nunger
akoktsüba tongpangji tetsübutsüka liasü saka Tsüngremi pa
dang ashi, " nai parnok tetsübu, kechiyong ni nü ket nung
parnok bendanga agütsüogo," Yihusua 10:8. Atangji,
Tsüngremi Israel nungertemi tongpangi yok saka parnok
maodangyongi parnok nem takokbo agüjadoker liasü. Asen
taküm nung takok angubaji yamaji angur. Asenoki bilemba
mesüra aginüba mapang aser mapa nung Tsüngremi takok
magütsür, anungji aseni takok ngunüra asenok inyakba
mapaji Pai mulungba asütsüla. Nü taküm nung Tsüngremi
mapa inyakba aser takok anguba anogotema jungjunga
züngdangang. Na timtem nung alidang Tsüngremi na tasü
itdaktsür, tangari na mezüngmeshidang Pai nü nem
aremzüktsü shisatsü agütsür, nü dangi tatidang arudang ibaji
akoktsü shisa tajung agütsür. Item ajakji Tsüngremi
renemtsüba takoktem lir. Tangari na arishiaka, nai nüsasa
Tsüngremi mulungba inyaker ta meteta inyakra, kecha
tetsübutsü mali kechiyong Tsüngremi mulungba inyakba
nung teti takok lir. Yihusui Tsüngremi mulungba inyakdang
anüia marakzüi nokdak aser itai ata, koda tetsüngmangtsü.
Tsüngremi mulungba inyaker taküm nungbo yamajisa
ataloker. Tanü asenok loktiliba nung takok kanga tokteper
aser yamaji takok züngshiteper. Ajisüaka, item takok ajakji
Tsüngrem nungi ta mangatetra tashitaitsang Samson ama
tamakok aser maksü nung taküm atemtsü. Kodangsa na
timtem shisabolu ajurudir, nai nüsasa nai inyakbaji Tsüngremi
mulungba asü masü ta asüngdangang. Aji oda, nai inyakbaji
Tsüngremi mulungba süra, kecha shisa tebulu aser tetsübu,
kechiyong Tsüngremi na mapusodangyongi takokji nü nem
agütsüogo, kechiyong akhidang Mosa, Gideon aser Yihusua
nem takok agütsüba Tsüngremji tanüa asen Tsüngrem lir.

REV. DR. E.W. CLARK, PA THEOLOGY AZÜNGBA KULI (RECORD)
TEM KANGA JANGJA AGÜTSÜBA ASOSHI KANGA PELAR

~ K. Lima Longkümer.
1. Rev. Dr. E.W. Clark pa Theology zünger asen limai aruba masü. Tir yimyim adok

10-1-2025, Page 4 nung. Tatoktsür. K. Lima Longkümer.
2. Rev. Dr. E.W. Clark ya Theology mazüng-ser Ao limai aru asü? Tir yimyim adok

15-11-2025 Theology azüngba kuli agütsür. Rev. S. Temjen Longkumer,
Chumoukedima.

3. Rev. Dr. Edward Winter Clark M.A (Honours) M.A (Theology) D.D (Triple). Tir
Yimyim adok 28-11-2025. Theology azüngba kuli agütsür, Dr. M. Panger
Longchar, Dimapur. (Theologian kar-i ashir pa degree TRIPLE masü). Kechiba
iba onük zülutsüsa aküm, küm aika jakdang Tsüngrem tenzüker tejen ka den
sensaksemdang pai kü dang Dr. Clark-babo Theology mezüngi asen Aor atema
Tsüngrem-i asaa renemtsür asen limai yokba nübu ka liasü ta ashiba pilemtetta
züluba lir, nia kanga mamangtette pilemogo. Tambosang den jempir jogo kum
semmer (30) dak tali süia aoer, iba tsürapor daküm ya Theology/Bible azüngba
nüba ka liasü. Iba mapangji kaket zülur Tiala Imchen aser Prof Alemla aser Dr.
Imomanen nungeria kaket-ji mezülue liasü südi. Kechiyong adianutsür Tiala
Imchen nunger-ia kaket züluba temji 2015 nungiang tenzükka züluba angur.
Rajemtsür anadi züluba nungjia kobala akitsüar onük palala ana (2) lir. 1. 15-
11-2025 nung züluba tatemlen, Dr. Clark M.A degree angubaji Secular degree
masü ta jangjashitsür nung shisemma lir. 2. 28-11-2025 nungbo yamai zülua
lir. E.W. Clark M.A (Master of Arts) Honours aji aji secular degree asütsü. Anungji
kuli ana ya palala amai nibo angatetter. Aji saka jogo Mesü tongbang jakrepba
otsü ama muoli. Ibaji asenok atema nüngdak maka. Asenokbo Tsüngrem den
tesendaktep takang ayuba degree bushidi, ibajibo Theology degree aika akaba
dang taoba asütsü. Theology degree aika akar Arogo nung anioktsü bushir,
degree akaba ama mejempitetter, sarasademdanga naloknaria sarasademba
karbo lirgo. Asenok ajaki metet, ake tejen putu Ao lima nung asen tsüraportem
Theology/Bible mazüng, Impur Mission School nung class I,II aser karbo class
V, VI tashi zünger Pastor, Missionary aser Evangelist inyakba asenoki angashia
lir, aser aji ochi. Asenokbo Theology züngra ajaki reverend Kümner, asen
tsürapor Theology nung takutet zünger Prof. Dr. Renthy Keitzar, pa dang
Reverend akiang ta mepishi aji saka pai makizük, Doctor degree agi tenük
moreppa sünger lia asenok nungi pilago.
Asenok ajaki metet, Yisu nütsüng ter-ana (12) parnokji Pastor masü parnok

Theology mezünge timba Angopor (fishermen), kar sen sarur (Tax collector), kar
Imsüsür (Politician), kar kaket zülur (Author) liasü, aser karbo Khrista tejangja
akar Yisui pa nütsüng asütsü shim. Sen lenmang bushir kaket zülur aika lirji ano
Rev. Dr. E.W. Clark sülen arur America Missionary tema par tazüngba degree
tejangja bendena kaket kümma zülutsüla, aji dang masü asen Aor Theology
azüngertema mezüngpur nungi tang tashi aser tarutsütsüpur tashi update süa
aotsüsa, Brochure adoktsüla ibajagi Arogo nung post vacancy adokdang advertise
masüyongjia Brochure ji repranga shimtsüsa düzüba mapa asütsü. Theology
züngra ajak Reverend akümerji college nungi graduate asüdangyongi Reverend
agütsür/Kümmer arutsüsa taruba ATA Conference nung lemtetter ABAM ajanga
college-tem dangi memorandum yoktsüsa tang nungi shisa lemsateppa atatsüla.
Ibajagi Arogo nungi Board of Deacon benjateppa meraratsü aser maipelemtsü,
short cut mapa asütsü. Tsüngrem ya kanga temeshi aser tetsübutsüka. Theology
azüngba agi Tsüngrem ama temeshi nisung ka akümtsü temelabo masü. (Nisung
tsüngdang shidak mesükba lenmang ka lir, saka iba tatembangji tasüba lenmang)
Apijemtsü shin 16:25. “Shidak mesükba ya shidak masü” Shidak ama sayur saka
shidak masür. Shidak mesükba ya tayola (duplicate). Saka Tsüngrem kürak asütsü
merangtepdi.

NI AGÜTSÜBA ONÜK YA SHISADANGDI.
How to study THEOLOGY on your own.
Diving into Theology on your own can be a rewarding journey, offering deep

insights and personal growth.
Whether you’re curious or committed this guide will help you navigate the

vast world of Theological studies.
Tsüngrem-ji shiba aser Theology-ji kechi, anaji kanga junga angatettsüla.

Anaprongji alima she nung dang züngra na journey (Lenrü) nung temenen yipru-
i semdangba memetette alizüng medonge temenen nung asongtsü. Theology
azüngba kisüng agi alima makoktsü. Tsüngrem dak kangokkang.

Arunachal Christian Forum-i APFRA anema temepishiba agütsü

Arunachal Christian Forum (ACF) nung lenirtemi osangbenertem den jembidang
tangokba noksa nung angur.

TSÜNGREMI TESENTAKT??
DENA YANGLU!

"Kibuba Tsüngremi nisungji anir arua Eden
atsüki inyakdaktsütsü aser anüktsü yutsü."
(Lipok 2:15)

Kibur ka aser kilir ka tesentaktepji kecha
agia masü saka nungloktsüba mapa meranga
inyakba agi dang dena sentaktepdaktsür.
Atangji Tsüngremi alima yangludang shiru,
anüng ozütem, ita anü petinutem dang yanglu
masü saka tesentaktep dena yanglu.
Tongtibangsa meimchir den pai tesentaktep
akatsü yanglu.

Laishiba nung Tsüngremi tesentaktep
yangluba indang shia mangutsü. Saka
Tsüngremi nisung Eden tsüki nung yutsüba
nükjidongji reprangdangra inyakdaktsütsü
aser anüktsü yutsüba tetezüji nisung den teti
pa tesentaktep liasü ta angateter. Tsüngrem
den tesentaktep akaba metetsübaji teti
sarasadema aliba, lai zünga aliba mesüra,
sentepi aoba kisüng agi masü, saka alima
wazüka aser merüka ayutsü merangba jagi
Teyanglur den tesentaktep aliba sayur,
kechiaser Pai yamaji ayutsü nungloktsü.

English shin o ka nung "cleanliness is next
to godliness" ta ashibaji temang merükmeju
dang masü saka ibai lima aser iba nung aliba
wazüka aser tzü mopung merüka ayuba dena
lir. Na Tsüngrem den tesentaktep junga lir ma?
Ketdangsüba aser tesentaktepji pilatsü makok.
Nai alima wazüka aser merüka meyutetra na
Tsüngrem den tesentaktep bushishiang.

SARASADEM:
Kibuba Tsüngrem ne den teti tesentaktep ayutsü
ni nai nungloktsüba mapa tajungtiba agi
ketdang asütsü merangdi. Amen.

ANOGO ABEN TSÜNGREM DEN

June 06, 2026: Arunachal
Pradesh nung Khristan tentet
tongti, Arunachal Christian
Forum (ACF)-i June 2 nü Chief
Minister, Pema Khandu nem
temepishiba shidi ka agüja state
sorkari tang Arunachal Pradesh
Freedom of Religion Act
(APFRA), 1978 kübok ozüng
teyangludak ya tangsa anenang,
ta takhangba agütsü.

ACF-i BJP-i aniba sorkar
dang anogo 15 tsüngda item
inyaksangshiji anenang, mesüra
Khristantemi state tesem
ajaklen longkak aittsü, ta
metetdaktsü.

State yimtiba, Itanagar nung
aliba ACF indang headquarters
nungi yokba shidi nungji ACF Tir
James Techi Tara, Secretary
General Yomrik Lombi aser
tatong Tir Nabam Niba Hina
nungeri sign süa lir.

Kasa shidiji state Angh,
Chief Secretary aser media
houses nem-a agütsüogo.

APFRA kübok tashiyim
amshia mesüra mesüzüka
tamangba yimsü meyipdaktsüba
memelar aser aibelenertem
tepuokdak ayutsü aser senchi-a
achitsü.

Iba ozüng ya 1978 küm
agizüka liasü saka mapa küma
mebenoki aruogo.

2024 küm September ita
nung Gauhati High Court-i state
sorkar dang iba Act kübok
ozüngtem yangluang ta tuyua
liasü. Iba mapang nungjagi

tenzüka High-Powered
Committee (HPC)-i iba Act
kübok ozüngtem yangludar, ta
k e t d a n g s e r t e m i
metetdaktsüogo.

Arunachal Christian Forum-
i, HPC-i kanga aritepa inyaker
aser Khristantem den shisa
melemsatepi inyaker, ta
metetdaktsü.

ACF-i, "Stakeholders den
shisa melemsatepi
inyaksangshiba ajanga timtem
bener arutsütsü aser state nung
tensa raksatsü," ta metetdaktsü.

ACF-i sorkar nem
takhangba onük asem agütsü.
Ozüng yangluba maparenji
tangsa anentsüla, ozüngtemji
mebenoktsüla aser sorkari
sangdong ka ajanga APFRA-
1978 agientsü atema jembitsü ta
metetdaktsütsüla, ta ACF-i
takhangba agütsü.

Tamalen Chief Minister
Khandu-i, draft ozüngtemji
yimsü kar anema masü aser
sorkari iba ya court-i tuyuba
inyaker dang, ta metetdakja
liasü.

ACF-i iba Act anema
nokdakyonga Indigenous Faith
and Cultural Society of
Arunachal Pradesh (IFCSAP)-
ibo state sorkar dang tekeraba
nung iba Act mapa küma
benoktsüla, ta akhanger.

IFCSAP-i, lispourtem aika
tanga yimsü dangi meyipdar,
anungji tekeraba nung iba Act
benoktsüla, ta metetdaktsü.

IFCSAP aser  sta te
ketdangsertemi ashiba agi,
1971 küm Arunachal Pradesh
nung Khristan nütsüngji shilem
kata majung liasü saka 2011
küm nungbo Khristan nütsüng
shilem 30 aküm, ta metetdaktsü.
Kasa mapang nungji lisopur
yimsü amangertem nütsüng
shilem 63 aliba nungi tangbo
shilem 26 dang kümogo. Kasa
mapang nung Hindu nütsünga
shilem 7 aliba nungi shilem 29.03
kümogo.

ACF-isa Arunachal nung
pastor  tem, Arogo nung
lenirtem aser Arogo tentettem
dang, mejangjaba nisung kar
aser  telok kar i Arogotem
semdanga ketdangsübaren,
züngsem, senotsü aser kiojen
dak sendakba densema osang
balala  bendener,  anungji
Arogotemi ibaji mita alitsüla, ta
metetdaktsüogo.

ACF-i Arogo ajak dang
mejangjaba nisungtem den
Arogo dak sendakba osang
melemsateptsüla  aser kari
danga tashiyim amshira police
nem metetdakjang, ta ashi.

ACF-i, iba Act kübok ozüng
yangluba maparen ya anogo 15
tsüngda anentsüla, mesüra
Khristantemi state tesem
ajaklen longkak aittsü, ta
metetdaktsüogo.

ACF-i shidiji June 2 nü
agütsü anungji anogo 15
züngzüktsübaji June 17 nü
tembangtsü.

June 06, 2026: International
Christian mission organisation,
Operation Mobilisation (OM)
tentetsang, Dale Rhoton alima
nungi pilaogo; pa arrshi küm 88
liasü.

Operation Mobilisation
(OM)-i sangdong ka ajanga,
May 31 nü Florida nung Rhoton
amoi aoba mesak, ta
metetdaktsü.

1957 küm Rhoton aser
college nung külemi azünger par
medemertem George Verwer
aser Walter Borchard nungeri
mission trip ka oa Mexico
semdangba sülen par asemi OM
tenzüka liasü aser tangbo iba
organisation yagi alima tesem
ajaklen Khrista osangtajung
sangdongba den külemi Khristan
kakettem lema agütsür.

Tesüiba küm aika Near East
aser Eastern Europe nung OM

maparen nung pai tongti shilem
agia liasü aser küm 40 tashi
organisation indang Ship
Ministry nung inyak. Iba mapang
nungji pa küm 15 tashi Managing
Director inyaka liasü.

OM International Director,
Iain Pickett-i, Rhoton ya
organization terenlok nung tongti
liasü;  Rhoton aser George na
malibo iba organizaion ya melila,
ta ashi.

"Parnoki Tsüngrem atema
bendanga agüja tenzük, kati ka
yari aser Kibuba yimli atema
inyak," ta Iian-i metetdaktsü.

Walter Borchard aser
George Verwer naprong 2023
küm April ita nung asü; iba sülen
küm asem lir Rhoton süogo.

Rhoton-i pa kinüngtsü Elaine
den chirnur asem, semchir tenet
aser tanaben semchir ana
toktsür pilaogo.

June 06, 2026: South Korea
nung aliba Arogotem aser
Khristan organisations-i
International partners den
senteper North Korea nung pua
aliba missionary asem chioktsü
aser Korean Peninsula
longjemtsü atema anogo 21
sarasadem campaign tenzükogo.

Iba campaign dang 20buba
Seire Peace Prayer Meeting ta
ajar. Iba campaign ya June 5 nü
tenzük aser June 25 nü
tembangtsü.

Iba sentong ya Peace
Korea-i ayongzük aser iba

sentong nung South Korea nung
aliba Arogotem aser Khristan
telok 48-i shilem agir. Iba dak
alia Germany, Russia, France,
United States aser Indonesia
nung aliba Korean Arogotemia
shilem agidar.

South Korea nung
tamangertemi North Korea
nung pua aliba missionary asem-
Kim Jeong-wook, Kim Guk-gi
aser Choi Chun-gil nunger
chioktsü atema tesüiba küm ter
tashi sarasadema arudar.
Parnoki küm ter shi sarasadema
arudang tamalen missionary

pongubo chiokogo.
Tawa linük yimtiba, Seoul

nung osangbenertem den
jembidang sentong
ayongzükertemi, taküm küm
atema iba campaign omenji
"Reprangang, Ni langka tasen
inyaker," lir, aser iba omen ya
Isaia 43:19 nungi agizük, ta
metetdaktsü.

Seire Peace Prayer Meeting
ya mezüng 2007 küm tenzüka
liasü, aser iba campaign ya
Laishiba nung aliba Daniel otsü
nung ajemdaker parnoki anogo
21 sarasadema arur.

Korea nung Arogotemi missionary tem atema anogo 21 sarasademer

Operation Mobilisation (OM)
tentetsang, Dale Rhoton süogo

Dale Rhoton

AO OSHI ANGAZÜKDAK:
TANÜ ANGAZÜKTSÜBA OJANG

Yimli
(n) yim ka nung tajung tamajung ajak asadanga inyakba (good
governance)
* Yimli meteta yimsüsürtemi yimtenyimli junga bener aoer.
Yimli
(v) temeim, taochi (mercy, compassion)
* Yimli agi Tsüngremi asenok dang tai adoker.

NAI-A YA METETTER

TIPLEN

1. Nisung jenti - (5)

4. Tsük rudenba - (5)

6. Temzüng tesashi - (5)

8. S_ _ _ i - (3)

9. Nisung rongnung telemsa - (3)

10. Anogoshi - (4)

12. Ajanga aor - (4)

13. Tsük rizüngdak - (3)

14. Tebang nungi adokba - (3)

16. Süngdong tatembangtiba - (5)

17. Meputep - (5)

LANGTSÜNGLEN

1. Tenük telong - (9)

2. Committee dang ajar - (5)

3. Yagi ki okdoker - (7)

5. Yim lenmang - (5)

7. Temoatsü keter meyipa aruba - (9)

11. Kanga junga menemba - (7)

12. Kenyongi majinü - (5)

13. Rong kanga tulu - (5)

1 2 3 4 5

6 7

8

9 10 11

12 13

14

16 17

LANGTSÜNGLEN :
1. Yipten, 3. Nüja, 4. Sangro,
5. Menen 7. Tulu, 10. Lasa,
11. Aben, 12. Tiyong, 13. Ajizük,
14. Aitsü, 15. Tasa, 16. Aika.

TIPLEN :
2. Bangsemo, 6. Imt, 8. Jen,
9. Talila, 11. Aren, 12. Tsübo,
14. Aria, 16. Angati, 17. Odi,
18. Asü, 19. Sünglang.

Guwahati, June 6, 2026
(Agencies): World Environment
Day 2026 tenüng nung waste
management organisation
Binbag-i Assam tesem balala
nung awareness aser e-waste
collection ayongzüka agiogo.

Item sentong nung
kaketshirtemim, lokti aser
rejutemi environmental
conservation nung shilem
agiogo.

Iba campaign nung shilem ka
ama Binbag-i tesüiba anogo tenet
tsüngda e-waste tonne 5 tashi
bendena liasü.

Binbag-i Numaligarh Refinery
Limited (NRL) den yaritepa NRL
Township nung e-waste

collection drive ka agia liasü. Iba
nung awareness sessions aser
student engagement activities
densema agi.

Binbag-isa Tihu College
Science Forum (TCSF) den
yaritepa World Environment Day
amung aser idangji competitions
aser awareness activities aika
agiogo.

Tihu College Principal Suresh
Bharali said such programmes
help encourage environmental
responsibility among young
people and welcomed continued
collaboration with the
organisation.

"Ibala sentong ajanga
lanurtem dang lipoküm asoshi

tebilemtsü khuret bendaktsür
aser tarutsü nunga tesentaktep
yur inyaktsü mulunga lir" ta Tihu
College Principal Suresh Bharali-
i ashi.

Binbag-isa Dream India
Network den yaritepa Natun
Fatasil Town High School nung
environmental awareness
programme ka agiogo.

Iba sentong nung
kaketshir temi waste
management, e-waste disposal
aser  environmental
conservation indang sessions
nung shilem agi aser parnok
taküm nung sustainable
pract ices benshitsü
tezüngzüktep agia liasü.

Binbag-i Assam nung e-waste tonnes 5 bendena liasü

Guwahati, June 5, 2026
(Agencies): Assam cabinet-i
Dibrugarh nung State Capital
Region ka tentettsü mulunga
agizükogo aser iba asoshi
dedicated development authority
ka tentettsü.

Hokolbarnü Himanta Biswa
Sarma'er ministry ulushiba sülen
mezüngbuba cabinet senden
amendang iba lemtet agiogo.

Iba State Capital Region nung
Dibrugarh Capital Complex
nungi kilometer 20 telongtet nung
aliba tesem ajak adentsü. Iba
mapatong asoshi sorkari State
Capital Region Development
Authority, Dibrugarh (SCRDA-

D) tentettsü mulunga agizükogo.
SCRDA-D ajanga regional aser

sectoral development plans
renemtsü, growth corridors
jangjatsü aser tanabuba capital region
urban expansion sentong atongtsü.

Dibrugarh nungi MLA-i
SCRDA-D nung ex-officio
chairman ama inyaktsü aser
Cabinet jenjang abentsü.

Iba infrastructure
development nung yaritsü asoshi
sorkari küm pungu atema Rs 500
crore lemzüktsütsü.

Tanü Chief Minister Himanta
Biswa Sarma-i July 6 nungi
Assam Legislative Assembly
budget session tenzüktsü osang

metetdaktsü.
July 6 nungi tenzüker anogo

21 tashi budget session alitsü ta
pai ashi.

Government development
schemes nung beneficiaries-i
August 1 nungi teyari angutsü ta
CM Sarma-i ashi.

Taküm assembly elections
atema state sorkari vote-on-
account dang ngutet aser iba
ajanga full budget agizüktsü menu
aser iba ajanga scheme balala
kübok senotsü magütsütet ta
paisa metetdaktsü.

"Iba budget session ya anogo
21 atema asütsü aser July 6 nungi
tenzüktsü" ta Sarma-isa shisem.

Assam cabinet-i Dibrugarh state capital region mulunga agizük

Aizawl, June 5, 2026
(Agencies): Myanmar nungi
nisungtem aruba ya state asoshi
khuret ka kümogo aser taruba
itatem ano refugee aika arutsü
akok ta Mizoram Chief Minister
Lalduhoma-i ashi.

Myanmar nung tang ajurua
aliba tensa ajanga nisung aika
Mizoram nung arua jenoker ta
Lalduhoma-i Shillong nung

osangbener dang ashi.
"Tensa majungba ajanga

nisung aika pei talidak toktsür
arua Mizoram nung jenoker. Ano
nisung teimba arutsü ama ajiteter.
Iba ya onok asoshi khuret ka
kümogo" ta pai ashi.

Mizoram-i Myanmar
arrtsütepa lir aser nübortem
tsüngda kin  o sobaliba
tesentaktep takang lir. 2021

küm Myanmar  mitkartemi
sorkar  atsüngdokba aser
Myanmar military o Ethnic
Armed Organisations (EAOs)
tsüngda raratsü tenzükba sülen
nisung aika Mizoram nung arua
jenok.

Tayongzükba jenti liaka
Mizoram-i Mizoram nungi
arurtem jenokdaktsür aser teyari
agüja arur.

Myanmar refugee ya khuret ka akümer: Mizoram CM

Manipur Chief Minister Yumnam Khemchand Singh-i State Krishi Mela 2026 nung tongti
tesemdanger ama shilem agiogo. Imphal nung aliba City Convention Hall nung agiba sentong
nung state sorkari sustainable agriculture aser farmers welfare atema tenangzükba agia
inyaker ta CM Khemchand-i ashi. Iba sentong nung Central Agricultural University den
Memorandum of Understanding (MoU) ka nung sign sütep, natural farming products saya,
farm machinery lema agütsü aser aluyimer tajungtem shimteta sempet agütsü.

Made-in-India surgical robotic system
technology amshia Guyana nungi India nung
"longest distance robotic telesurgery" agiba
atema India nunger cardiac surgeon Dr. Sudhir
Srivastava-i world record ka yangluogo.
Iba tele-surgery ya Guyana nung aliba
Georgetown Public Hospital nungi Indore nung
aliba IRCAD India nung ghonda pezü ser
minute 50 agia liasü.

Washington, Aami/June 6
(Agencies): United States-i
sangdong ka ajanga, Iran-i Strait
of Hormuz aser Gulf nung
ballistiv missile aser drone aika
khaloktsüba khadangogo.

Linük ana tsüngda yimjung
atema sensaksem bangdaker
aliba mapang maneni kati ka
maktepba nung iba ya
tesüsabuba asütsü.

US Central Command
(CENTCOM)-i ashiba agi,
Hokolbar aonung CENTCOM-
i Iran-i Strait of Hormuz leni
yokba drone pezü khazüka
yokba sülen ghonda ishika lir
Kuwait aser Bahrain na dak
ballistic missile tenet khalokja
liasü.

CENTCOM-isa, missile trok
khadangogo aser missile
tenetbuba yagi parnoki
khaloktsünüba tesem metongteti
liasü, ta ashi.

Kasa mapang nung US
nunger sepaitemi Goruk aser
Qeshm Island asetkong nung
Iran indang tzüyimküm nung
amenoker aliba surveillance ra-
dar maka liasü.

Iran indang Islamic Revolu-
tionary Guard Corps (IRGC)-i
ashiba agi, US-i parnok amakba
atema telangzüba agüja Gulf
nung US tamendakdak balala
maka liasü. Parnoki tang
shibanger aliba Strait of
Hormuz adentsü merangba rong
pezü dak missile khalokja liasü,
ta shisem.

US aser Iran na rara
tembangdaktsütsü atema
indang indanga mesüi
sensaksem nung shilem agia
arudar, ajisüaka tang tashi
tangatettep ka dangi maruteti lir.

Tenangzüktepba nung shilem

ka ama Iran-i parnok nem
tenokdangba agütsür aliba
agintsütsü, parnok indang
rongsen mamshiteti aliba
amshitsü temelaba agütsütsü
aser US-i parnok indang
rongnendak balala nokdanger
aliba lapokdaktsüner. Kasa
mapang nung US-i Strait of
Hormuz lapodaktsüner aser
Tehran indang nuclear
programme anendaktsüner.

Tehran nungi Al Jazeera
indang osangbener Almigdad
Alruhaid-i ashiba agi, IRGC-i
tawa tesem balala amakba ya
US nem tekümdangtsü
metetdaktsüba ka lir.

"IRGC den tongtepratep
mesüi United States-i teyari
agütsüba rongtem Hormuz
adena aotsü merangba sülen
tang tesüsa iba lendong ya
atalokogo, ta IRGC-i jangja
jangja metetdaktsüogo," ta pai
ashiba den, Iba sülen linük ana
kati ka maktepa liasü, ta shisem.

"United States-i iba tesem
nung iba amala jenjang agiba ya
telangzüba magütsüibo
metoktsütsü ta parnoki
tekümdangtsü metetdaktsüogo
aser parnoki takaratiba nung
tashiyim amshia telangzüba
agütsütsü ta shiogo," ta
Alruhaid-i ashi.

US aser Iran na maneni kati
ka maktepba mapang Israel-ia
southern Lebanon maneni
makdar.

Honibar anepdang Lebanon
army-i sangdong ka ajanga, Is-
rael-i Khardali-Nabatieh
lenmang nung military gari ka
amakba sülen ketdangsür ana
aser sepai ka tepsetogo, ta
metetdaktsü. Parnok ya gari
telung nung mener liasü.

Iba lendong atalokba sülen
mapang tatsüka lir Israel mili-
tary-i ashiba agi, iba gari ya
parnok atema lendong ta
jangjaba den iba tesem nungi
Hezbollah-i Israel nunger
sepaitem amaktsü renemdang
ya osang angazükba sülen
maka liasü.

Israel aser Hezbollah na
maneni raratepba mapang
Lebanon army-i takok tashi
shilem magi-i arudar aser tang
rara adoker aliba mapang
nunga shilem magi-i arudar.

US-Israel nati Iran amak
tenzükba sülen Hezbollah-i
Tehran pusema jenjang agi
tenzükba sülen Hezbollah aser
Israel na March ita  nungi
raratep tenzükshia liasü.

Lebanon tir Joseph Aoun-i
US den sensaksemba mapang
Lebanon ya Tehran atema
senksemtsü atema lenmang ka
lir ta ashiba Honibar anepdang
Iran Foreign Minister Abbas
Araghchi-i magizüki liasü.

"Lebanon ya Iran atema
sensaksemtsü asoshi lenmang
ka süra onoki yakta
tenangzüktepba ka yanglur
lila," ta pai X ajanga ashi.

"Mr. President chichiba
tsükchirtem nungi Lebanon
kümzükang," ta pai ashi.

Iba ita tetenzüklen rara
anentsü atema US teyongtsüi
ia Lebanon sorkar aser Israel
na tsüngda ceasefire ka
benoktsü atema nangzüktepba
Hezbollah lenir Naim Qassem-
i magizük,  kechiyong iba
sensaksem nung  Hezbollah pur
maden aser  Israel nunger
sepaitem southern Lebanon
nungi atsüngintsü atema
nangzüktepba mali.

US-i Iran-i khaloktsüba missile aika khadangogo
Seoul, Aami/June 6 (Agen-
cies): Iba hopta tetenzüklen
agiba local elections tanaben
agishitsü khanga South Korea
nung nüburtemi anogo anabuba
Honibarnü ballot azüngba tesem
kima longkak aita liasü.

Nisung 10,000 shi SK Olym-
pic Handball Stadium kima
nikongtsütsü 5:30 ako nung
adenshia Bodhbarnü, mayor tem,
local sorkar ketdangsürtem aser
assembly züngsemtem shimtsü
asoshi vote azüngba mapang
longkak aita liasü, ta Yonhap
News Agency sangdong ka
ajanga metetdaktsü.

Bodhbarnü election agiba
mapang linük kübok tesem
balala nung ballot agi anüngba
ajanga temsüa aliba vote
agütsür kar vote magütsütetba
sülen nüburtemi longkak ait aser
National Election Commission
tekolakba mapa nungi anenogo.

Polling station 14,300 nungi
tenem nung ballot tematok aser
supply menoa maruba ajanga
polling station 22 nung vote
magütsüteti mapang tatsüka
anener ata-a liasü, ta election
commission-i ashi.

Seoul Mayor ?Oh Se-hoon-

i, ballot agi anüngba ya agizüktsü
makok aser iba ya vote
agütsütsü atema nüburtem
temeden aliba anema lir, ta ashi.
Paisa, election commission ya
loksatsütsü aser special pros-
ecutor tem nem ken o
b us his ü ngdangda kts ü t s ü
takhangba agütsüogo.

Conservative YouTuber tem
densema longkak aitertem
aikati election agishitsü atema
yimyim ayimba den linük naklo
ken dena South Korea indang
wako ayipshia longkak aitba lo-
cal broadcaster YTN aser
Yonhap News indang live foot-
age ajanga sayuogo.

National Election Commis-
sion ketdangsürtem iba tesem
toktsür modaktsütsü atema
longkak aitertem kar stadium
indang kikümtong nung mener
ata-a liasü.

Ketdangsürtem shirnok
Hokolbar anepdang nungi iba
stadium nung sabanger liasü,
parnoki Honibarnü iba tesem
toktsüogo, ta Yonhap-i ashi.

Ketdangsürtemi stadium
toktsür aoba indang asüngdang
saka election commission-i
kecha telangzüba magütsü.

South Korea nung nüburtemi
election agishitsü akhanger

June 07, 2026

Seoul, Aami/June 6 (Agen-
cies): China tir Xi Jinping-i
linük mesemdang tsüngda North
Korea lenir Kim Jong Un-i
10,000-tonne destroyer ka
yanglutsü aser tzü telung nung
amshiba miim hadirtem
yanglutsü tetuyuba agütsüogo

Official Rodong Sinmun
osang kaket sangdong ka ajanga
Honiabrnü ashiba agi, Kim-i
achaayanga Brehostibarnü
navy tetendangba ka agiogo.
Kim-i ano tanga 5,000-tonne
destroyer Kang Kon nungi
5,000-tonne warship, Choe
Hyon asadanga liasü. Xi-i linük
mesemdang tsüngda pai military
aser prangbong injang aser
hadir balala yua aliba tesem
maneni semdangdar. Kang Won
destroyer ya taoba küm sayaba
sentong nung senchia aoba
sülen yanglushitsüsa aküm.

Brehostibarnü Kim-i, tawa
lapokba nuclear material pro-
duction facility ka semdangba
mapang par linük indang atomic
arsenal atsülangshitsü
ayongzüka liasü.

Xi-i June 8 aser 9 nü
Pyongyang semdangtsü, koba
China nunger lenir yagi küm te-
net tsüngda North tanbenbuba

semdangba asütsü.
Kim-i, nuclear amshia

parnok amaktsü aliba
nokdangtsü atema navy tashi
itshitsü nüngdaker, ta ashiba
den, ali, tzüyim aser anüng nung
military tashi itshidaktsütsü
atema ayongzükogo, ta Rodong
Sinmun sangdong ka ajanga
metetdaktsü.

2025 küm May ita North
Korea-i, 5,000-tonne destroyer
ya Chongjin port nung sayaba
mapang tera senchia oa liasü ta
metetdaktsü. Kim shiba iba
sentong nung dena liasü, pai iba
tatalokba ya agizüktsü makok ta
shia liasü. Rong ya Rajin port
nung yanglushiba sülen ita ishika
lir tanaben sayashia liasü. Iba
rong ya Kang Kon ta
nüngtettsüogo.

South Korea indang Institute
for National Unification nung
senior analyst Hong Min-i
ashiba Reuters dang agi,
10,000-tonne destroyer ka
yanglutsü sentong aliba indang
North Korea-i tang mezüngbuba
metetdaktsüogo.

Hong-isa, Xi-i North
semdangba mapang Kim-i par
linük military tashi sayutsü imlar,
ta ashi.

Kim-i 10,000-tonne destroyer
ka yanglutsü tetuyuba agütsü

Kim Jong
Un



Koda südir na ta bilema kazüba dang
nungibo inyakdangba tajungba."

BILEMDANGANG

TIR YIMYIM, DIMAPUR AMUNGNÜ (SUNDAY) AAMI (JUNE) 07, 2026 SAISAPONG  OSANG88

Owner, Printer, Publisher and Editor- K. Temjen Jamir, Published from H.No. E/449 Nepali kashiram, Dimapur- 797112, Nagaland. Printed at Tzuwar Publications,  H.No. E/449 Nepali
Kashiram, Dimapur- 797112, Nagaland.  Phone: 9436002285, e-mail : tiryimyim@gmail.com, Mokokchung Office : MTBA Complex, Phone: (0369) 2226650.

Kohima Office: Glass Mart, Opp. War Cemetry, Kohima Contact No. 9436001045.

Iran National Team nem WC atema visa agütsüogo

Aami/June 6, 2026 (Agen-
cies): Women's U18 Asia Cup
2026 nung India U-18 tetsür
hockey team-i bronze medal
nnguogo. Honibarnü
Kakamigahara, Japan nung
bronze medal atema asayaba
mapang India team-i goal 3-0 agi
Korea madak takok ngua liasü.

Asaya nung Sandeepa
Kumari (2'), Captain Sweety
Kujur (16') aser Nousheen Naz
(33') nungeri goal kaka idakja
India team-i medal ka nguogo.

Semifinal nung shootout ka
asayaba sülen China tera agi
mekoki final-i mitetba sülen In-
dia team-i asaya kanga junga
tenzük aser minute ana tsüngda
mezüngbuba goal idaktsü.
Sandeepa Kumari (2')-i goal
jakdang kanga süngjema
asayateta mezüngbuba goal
idaktsü.

India team-i maneni asaya
amokbanger asaya aser goal
idaktsütsü atema maongka
nguteta asaya.  Iba sülen
minute 16buba nung Captain
Sweety Kujur (16')-i tanabuba
goal idakja parnok goal ana agi
tejakdang aküm.

Maneni asaya tanabuba
shilema India team-i
amokbanger asaya aser minute
33buba nung parnoki
tasembuba goal idaktsü.
Asayamung nung goal timtiba
idaktsüla Nousheen Naz (33')-
i tasembuba goal ya idakja lai
iba asayamung ajak senteper
goal 12buba idaktsü aser la
maneni goal t imtiba
idaktsürtem rongnung jenjang
kanga junga aküm.

Asaya tepeyong India team
nungi asayartemi kanga junga
defend asü aser counterattack

mapang Korea nunger
asayartemi goal idaktsütsü
maongka angubatem
nokdanga liasü. Defence-i kang
junga nokdakba sülen parnok
goal ka dang mechi-i asaya
tembang aser  bronze medal
ngua liasü.

Sandeepa Kumari-i
mezüngbuba goal idaktsüba
den asaya tepeyong kanga
junga asayaba atema la nem
Player of the Match naroküm
agüja liasü.

Bronze medal anguba
ajanga Women's U18 Asia Cup
2026 nung India tetsür teami
kanga junga asayaba sayur.
Team-i asayamung tepeyong
kanga junga defend süa
asayaogo aser iba den parnoki
kanga junga attack süa
asayaba ya parnoki goal 36
tashi idaktsüba ajanga sayur.

Women's U18 Asia Cup nung India team-i bronze angu
Aami/June 6, 2026 (Agen-
cies): 2026 FIFA World Cup
artema United States-i aitsü
asoshi Iran national football
team nem visa agütsüogo. Iba
ajanga Middle East nung rara
adoker aliba agi  Iran taküm iba
asayamung nung asayatettsü
masayatettsü mejangjai aliba
tembangdaktsüogo.

Iba osang ya Turkey dangi
US Ambassador Tom Barrack-
i Hokolbarnü metetdakja liasü.
US State Department
ketdangsür katia visa agütsütsü
atema temelaba agütsüba
metetdaktsüogo.

Iran, United States aser Is-
rael nunger tawa mangatettep
adoker liaka iba telemtetba
agiba ajanga Iran team alima
nung football asayamung
tulutiba nung shilem agitsü
asoshi jangjaogo.

"United States nung FIFA
World Cup atema Iran national
football team asoshi visa atema
Ankara nung onok indang team-
i jenjang tajung agiba atema
kanga nema danga bilemer," ta
Barrack-i social media nung
post ka ajanga ashi.

US administration
ketdangsür kati iba jenjang
agiba indang jangjatsüogo aser
ashiba agi, security check
tembo kanga ajanga benoka
inyaktsü, ta shisem.

"Onoki United States-i Iran
team nem kiralongrartem anir
aitsü memelatsü," ta ketdangsür

yagi ashi.
Iran squad ya Honibarnü

Turkey nungi Spain-i aotsü aser
iba sülen Mexico-i aotsü, kong
parnok World Cup base camp
amenoktsü.

Mezüngbo Iran team ya
asayamung mapang United
States nung anenzüktsü liasü,
saka Washington aser Tehran
na rara tenzükba sülen sentong
melenshitsüsa aküm, aser team-
i Mexico nung amendaker
asayatsü asoshi telemtetba agia
liasü.

Training camp melenshiaka
Iran team group-stage nung
asaya asemprongla America
nung dang asayatsü.

Taküm World Cup nung Iran
team mezüngbuba asaya New
Zealand den June 16 nü Los
Angeles nung asayatsü aser iba
sülen Los Angeles nungsa Bel-
gium den asayatsü. Group-stage
tatembangbuba asaya Egypt
den Seattle nung asayatsü.

Maneni osang ajanga ashiba
agi, Iran indang football delega-
tion nungi züngsem aika nem
United States-i aotsü atema
visa magütsü.

Iranian state television
sangdong ka ajanga ashiba agi,
Iran football team nung asayar
aser coaching staff tem nem
visa agütsüogo, saka adminis-
trative aser management staff
15 nem tang tashi visa magütsüi
lir aser ibayongji parnok United
States-i moteti lir.

Dimapur, Aami/june 6
(TYO): 2buba Interschool Vol-
leyball League 2026 June 6 nü
Public Ground, Wokha nung
tenzükogo.

Iba asayamung ya Depart-
ment of Youth Resources &
Sports aser Wokha District Vol-
leyball Association na
longjemer ayongzüka asaydar.

Asayamung lapokba
sentong nung Director of Youth
Resources & Sports, Govern-
ment of Nagaland, Kethosituo
Sekhose, NCS alakteta jaoker
liasü. Sentong nung o jembiba
mapang pai, jenjang ajak nung
saisabong ajungkettsü atema
sorkar bendanga agütsür aliba
indang metetdaktsü.

Paisa, state nung maongka
balala aliba, Nagaland aser state
adena or tetoktepba balala
indang jenjang aser international
jenjang nung linük tenüng nungi
asayatsü atema lanurtem dak
sempet aliba indang jembi.

Sekhose-i, saisabong infra-
structure ajungkettsü atema
sorkari merangdangba indang
ta ashiba den, saisabong ajanga

koda telungjem adokdaktsür,
tembar yimteper aser
yimyimpong azüoka
kümdaktsür iba indang
lemsatep.

Maneni pai tsürapurtem
dang pei tanurtem asayaba
reprangtsü ajungshiba den
mapang kanga junga
achaayangtsü aser lanurtem
terenlok asoshi kaketshisatsü
bushiba, saisabong aser career
atema inyakaba liromedemtsü
koda tongtibang iba indang
lemsatep.

Sekhose-isa, arts amala
ajungkettsü asoshi TaFMA
amala inyakyimtem asoshi
tenüngsang agütsüba den Lotha
Youth Hoho-i temesepba mozü
anema jenjang agiba tenüngsang
jembi. Pai ashiba agi, iba ajanga
lanurtem ajangzükdaktsütsü
asoshi süngja tajung tangtsütsü.

Sentong nung Assistant
General Secretary, Wokha Dis-
trict Volleyball Association,
Nzanbemo Lapon-i lokti pela
agizükba o jembi, shibai taoba
küm den medemdangra taküm
tetsür aser tebur naprongla nem

maongka kasa agüja asayaba
jenjang tajung asütsü imlaba
lemsatep.

Sentong nungsa DYRO
Wokha, Libemo Jami-i o tatsüka
jembiba mapang, saisabong
nung ajak nem kasa shilem
agidaktsütsü koda tongtibang
iba indang lemsatep. Jami-i
ashiba agi, taoba mapangbo vol-
leyball ya teburtemi dang
amokbanger asaya liasü saka
tanbo tetsürtemia kanga junga
shilem agiba angur.

Paisa, saisabong infrastruc-
ture ajungkettsü nüngdakba
lemsatep aser state-level Olym-
pics nung Wokha nungi
asayartemi kanga ajema shilem
agiba indang jembi.

Asayamung lapokba
sentong nung Yanpothing
Ezung-i ketdangsüa asayartem
tenangzüktepba agiba sentong
agi. Ajak senteper taküm iba
league nung school tekui shilem
agidar, kong tetsür team trok
tesema lir. Ajak senteper asayar
180 dak temai iba asayamung
nung shilem agidar.

2buba Interschool Volleyball League tenzükogo

Aami/June 6, 2026 (Agen-
cies): Ajit Agarkar-i aniba In-
dia tebur senior cricket team se-
lection committee-i Ireland, En-
gland na den asayamung aser
Asian Games atema squad
sangdongogo, kong Shreyas
Iyer India T20I captain asütsü
shimba metetdaktsüogo.

Iyer-i Suryakumar Yadav
melenogo, shiba squad nunga
densema mali. T20I atema Tilak
Varma vice-captain asütsü
shimogo. Squad nung taküm
küm tetenzüklen T20 World Cup
akokba squad nung asayaba
asayar aikabo memelenshi lir.

England aser Ireland na den
T20I asayamung atema Jasprit
Bumrah meshim, saka pa Asian
Games squad nungbo densema
lir, koba Aichi-Nagoya, Japan
nung asayatsü. Asian Games
atema Mohammed Siraj-i
Bumrah aser Prince Yadav na
atema lenmang lapoktsüogo.

Siraj aser Yadav naprongla
West Indies den ODI
asayamung nung asayatsü imlar,
koba Asian Games den mapang
ka nung asayatsü lir.

Squad anaprongla nung
arishi küm 15 tain Vaibhav
Sooryavanshi züngoksemogo.
IPL nung kanga junga asayaba
sülen pa tang International
jenjang nung asayatsü atema
maongka agütsüogo.

Iyer nem captain mapa
agütsüba indang jembiba
mapang Agarkar-i, "Shreyas
Iyer-i season balala nung team
balala nungi koda asayaogo aji
onoki nguogo. Pa World Cup
squad nunga tera agi dang
meshim. Pai tajangshiba aika
bena lir aser iba mapang atema
ajak dang nungi pa temaba
jenjang nung liasü." ta ashi.

Hardik Pandya, shiba tang
BCCI CoE nung temang
anepaludar, pa Bumrah ama
T20I asayamungtem atema
meshim, kechiyong pa 50-over
World Cup atema kanga junga
anisüngzüker renema
lidaktsüner.

"Pa ODI nung shilem ka lir.
Jasprit Bumrah ama pa 50-over
World Cup atema renema
lidaktsütsü onok nükjidong lir,"
ta Agarkar-i ashi.

Shreyas Iyer lenisüba nung
India T20I team asayatsü

mailto:tiryimyim@gmail.com,

